
Uranimik il. il., misissueqqaarnermut, ujaasinermut piiaanermullu inerteqquteqarneq pillugu 

Inatsisartut inatsisaat. 

(Ineqarnermut, Attaveqaasersuutinut, Aatsitassanut, Inatsisit Atuutsinneqarnerannut 

Naligiisitaanermullu Naalakkersuisoq) 

 

 

Matumuuna Inatsisartut inatsisissaattut siunnersuutaat Uran-imik akulinnit misissueqqaarnerit 

misissuinerit aammalu aatsitassarsiorsinnaanerit tamaasa unitsinneqarnissaannut siunertalimmik 

Naalakkersuisut siunnersuutaat Siumumit imaattumik oqaaseqarfigissavarput. 

 

Siumup tamat oqartussaaqataanera illersortuassavaa, taamaattumik qinersisartut kikkut 

siuttuunissaannik taasisimanerat ataqqivarput. Siuttunngortummi oqariartuutiginikuummassuk 

aatsitassat uran-imik akullit tamarmik unitsinneqarnissaat suliarissallugu. 

 

Siumumiit aamma maluginiartarparput Naalakkersuisut aammalu Naalakkersuisuutitaqartup 

partiianiit oqaatigineqartalersimammat upernaaq Inatsisartunut qinersineq Uran-imik 

aappi/naamimilluunniit qinersinerusoq. Tamanna ilumuunngilluinnarpoq aammalu taamatut 

oqarneq isumaqarpugut tamat oqartussaaqataaneranik apeqqusersuinerusoq. Tassami 

Inatsisartunununa qinersisugut kisiannili qulequtaq pingaarutilik annertuumillu sammineqartoq 

tupinnanngitsumik uran pillugu sammitinneqarluni. 

 

Ilisimaneqartutuut uagut Siumumiit aatsitassarsiornermi siuarsaaniarnermi 

periarfissarsiortartuuvugut, maligalugu aatsitassani inatsimmik maani Inersuarmi partiinit tamaniit, 

aamma IA-miit akuerineqarsimasumiik, piumasaqaatinut qaffasissunut naammassinnissimanermik 

qulakkeerinnittoqarsimappat.  

 

Nunarput manna pisuussutinik ulikkaarpoq, uumaatsunik aammalu uumasunik. Taakkulu 

atorluarneqarnissaat aporfilersuinnarniarutsigu, naak inatsimmi piumasaqaatit 

malinneqaraluarpataluunniit, taava inuiaat kalaallit aningaasarsiornissaannut siuarsaaniarnermut 

aporfilersuinertut taasariaqassaaq. Allatut oqaatigalugu, naalagaafinngornissamut aqqummut 

qanillinissamut nangiarnertut isumaqarfisariaqarluni. 

Inatsisissatut siunnersuummi siunertarineqarpoq aatsitassaq saffiugassanik qaqutigoortunik akullit 

killissaat 100 ppm-imut pisinneqassasoq siunertaavoq. Siumumiillu isumaqarpugut 100 ppm-imut 

inissiisimaneq nalilersorneqarluartariaqartoq. Tassami sinerissami piffinni arlalinni 

aningaasarsiorsinnaanermik mattussineq uggornartorujussuusoq. Aammattaaq Siumumiit 

qulaajarusupparput 100 ppm-imut inissiinerup annikitsumik piiaasinnaasunut soorlu Tugtupit-imik 

piiaasinnaanerat qanoq sunniuteqassanersoq. Taamaattumik annikitsumik piiaasinnannaanermut 

akuersissutaatillinnut aammalu aatsitassarsiornissamik ingerlataqarusuttut soorlu Tanbreez-ip 

suliniutaanut unitsitsinermik sunniuteqartigissanersoq paasilluarnerurusukkatsigu. Taamatut 

oqarnitsinnut peqqutaavoq, tusarniaanermi aamma ersarissumik allassimammat nunatsinni allaat 

Guld-imik kanngussamillu aatsitassarsiorsinnaanerit aamma unitsinneqarnerinik kinguneqassasut, 

ujaqqat saffiugassanik qaqutigoortunik 100 ppm-i qulaallugu akoqarnerat peqqutaalluni. 

Taamatuttaaq tunup avannnaarsuani Citronfjord-imi Zink-imik akerlussamillu (bly) 

aatsitassarsiorsinnaanerit aamma unitsinneqarnissaannik kinguneqarnissaat tusarniutit 

akissutaanni uppernarsarneqarluni. Taamaattumik aatsitassarsiorsinnaanerit 

aporfilersorneqarnerat nunatsinni isaatitsissutaasinnaasunik ujartuinernut naaggaartornerit 

nunatsinni aalisarnerinnarmik isaatitsissuteqarnissamik Naalakkersuisooqatigiit siunertaqarnerat 

naqissuserneqartussanngorluni.  

 

Siumumiit isumaqarpugut tamanna Naalakkersuisut Siulittaasuata ammaalluni oqalugiarneranut 

aammalu inuiaqatigiinnut oqariartortarneranut, tassalu naaperiaasinnaanerit annerusariaqartut 

aammalu suleqatigiissutissanik ujartuiniarnermik oqariartortaneranut naapertuutingitsoq.  

 

Aatsitassarsiornermi aningaasatigut siuarsarsinnaanerput namminerlu pisuussutitta annerusumik 

inuiaqatigiinnut kalaallinut tunnissaat anguniarlugu,  Siumumiit kissaatitta annerpaat 

ilagilluinnarpaat Namminersorneq pillugu Inatsimmi kapital 3, § 8 nutaamik qallunaat 

ministeriuneranut isumaqatiginninniarfigalugu aallartinneqassasoq. Taamaasiornikkut nunatta 

pisuussutaanik isaatitsinerit 75 mio. angugaangagit naalagaaffimmiit ilanngartorneqarlutillu 

agguarneqartarnissaannik isumaqatigiissut allanngortinneqarnissaa siunertaralugu. 

 

Siumumiik taamatut oqaaseqarluta Inatsisissatut siunnersuut Inuussutissarsiornermut 

Aatsitassanullu ataatsimiisitaliami eqqartorluarneqarnissaa siunertaralutigu ingerlateqqipparput. 

 

Qujanaq. 


